
O LE TOE ‘ULUTAIA
Tusia e Tamari Mulitalo-Cheung
VAAIGA 1

Tapena le fale e le teine talavou o Sieni. ‘O lo ‘o ta mai i le laau le pese “O ‘outou teine o le atunuu, sa ‘ou faapea e lē valea lou ulu …” Tu‘u le saluga o le fale ae tamo’emo’e faataupou le teine i le ogatotonu o le fale ma siva e faasaga i le fa’ata. Sui le pese i le pese uosi ma taumafai le teine e siva pei o iai sana paga. Tutu mai le fitafita i fafo ma matamata. Ona fautua lea i le faiga o le siva.
Fitafita:
Leai e tasi, lua tolu, fa, tasi lua tolu, fa …
Sieni :

Auoi tafefe! O ai na fai atu e te tūtū mai ‘i‘ina, ‘ā? Topetope i le laau 

ma tape.
Fitafita : 
na ‘ou sau e su’e le pa pia
Sieni :
Ia e le o se pa pia le mea lenei. E sili ona e toe fo’i i le ala na e sau ai.

Fitafita :
Lea o le a ‘ou alu. Ae se’i faasa’o atu muamua le faiga o le siva.

Sieni :
Faafetai lava, ae e sili ona e alu manū e le’i o’o mai lo’u tina.

Fitafita :
E vave a. Fa’apea. Fa’ata’ita’i le uosi e pei o lo o sisiva ma sana paga.

SIeni :
ata lemu.

Fitafita :
‘Aua la le toe ‘ata. Sau e a’o lau siva manū e le ‘i mānava mai lou tina.
Sieni :
E faasa a’u ona alu i ni siva…

Fitafita :
E leai a se isi o tilotilo mai,e uma loa ona a’o le uosi o’u alu loa. Aooo, e ese a ‘oe ia. Toso lemu mai le lima o le teine ma faatulaga le uosi
Sieni :
Ia lelei ia la. Ae a uma loa le a‘oga o le siva ‘e alu loa. Toe ki le laau i le pese uosi. Soso i le fitafita.Amata ona sisiva. Tu i le vae o le fitafita. Tu ma tuu le lima i le gutu. Sorry.Fai atu lava le mea ‘ou te le iloa siva.

Fitafita :
Tu‘u lona lima i le gutu o SIeni.

 Shhh. 

Mulimuli i gaoioiga a le fitafita. Faataamilo e le fitafita. Ata fiafia le teine.
Sisiva mo se isi minute e aunoa ma se talanoa.

Sieni :

Ai lava se tele o teine e te a’oa a latou siva a ‘ea?

Fitafita :
Leai na o oe lava. O le vave ia o lau pu’e. E foliga mai ua leva 

ona e siva. Faaopoopo i ai ma lou aulelei. 
Sieni :

Aoo, lena foi o le a e faase‘ea a’u. 

Fitafita :
Leai Sieni, leitioa musu lou tina e te alu i ni siva.


Ata faamanaia Sieni. Fusi atu e le fitafita i a ia ae tete’e e le teine.
 Sieni :
Faafefea ona e iloa lo’u igoa?
Fitafita :
E ta’u mai lava e tagata matou te tafafao. Ia pe la foi se nofoaga 

tele, e iloa uma lava e isi mea a isi la e fai.

Sieni :

O a ma isi tala e ta’u atu e tagata?

Fitafita :
Fai mai o lou tina o le toe ‘Ulutaia lena o lo o totoe o le nuu le la ua siitia i luga i le mauga ina ua mae’a feutagaiga ma le malo. Ae musu lou tina ona o le ‘ele‘ele lenei e tu ai le tou fanua na utu ai le toto masaa. O le a fo’i le taua…? Oi, le taua i le va o alii folau mai fafo ma tua’a o lou tina. Fai mai e ola le taua lea na faatoilalo ai e ‘au a Malietoa ‘au a Maneafaiga i le taua i Sua’avamuli i Nuuuli, ae o le taimi tonu lena o lo o tau faamanava le kapeteni o se auvaa folau na faumalo i fanua o le tou aiga. Na fai le mavaega a le kapeteni papalagi e toe faafoi mai uma eleele o le tou aiga ae ia momoli lona tino i Lonetona i le mea na sau ai. O le mea lena e musu ai le olomatua e faamatu’u atu tou eleele leaga o fanua ua igoā ma o pine faamau o le tou faasinomaga. 

Mae’a le pese. Ifo le isi i le isi. Fa’aauau pea le talanoaga.

Sieni : 
Ioe, o le nofoaga tonu lava lea e i luma atu i ’i na taatia ai le 

kapeteni papalagi ma fai lana mavaega. O le mea lena na faaigoa ai le eleele le la o le ‘Malae o le Mavaega’. Ma na maua ai fo’i ma le suafa matai o le tua’a loto toa o lo’u tina lea na faato’ilaloina le palagi. Na faasuafa i a ‘Tao-i- le-Maninoa’. E matua lē iloa lava e le palagi le taimi na velo atu ai le tao a ‘Tao-i- le-Maninoa’ ma ati sa’o lava i lona fatafata. Ae o le mea e toatele tagata o le matou aiga na taatitia i fana a papalagi ae le iloa pe faapefea ona misi i le pulufana a le palagi ‘Tao-i- le-Maninoa.  So‘o se isi lava e asiasi mai e faasino ai lava e le ‘olomatua le nofoaga o le Malae o le Mavaega ma faamatala le uiga o le ‘Tao-i- le-Maninoa. Faasino le lima i le tao i luga o le puipui o le fale. O le tao lena na faato’ilalo ai e ‘Tao-i- le-Maninoa le ta’ita’i papalagi. Matamata le fitafita i le tao o lo o i luga o le puipui..
Malie, e le mafai ona to mai i lalo leaga e faasa e lo’u tina ona lote e se isi. Savali aga’i i le laulau ma nofo i le nofoa o lo o iai.   Fai mai a ia e ala ona fa’afaigata, ona o malae mai le vavau, e lē mafai ona vaeluaina le mamalu pe siitia foi i se isi nofoaga. Ia ua iloa foi la le olomatua e fai mai a ia ‘e musu tele e fai se mea e toe nonofo mai ai i luga ona tua’a ua lalago mai i tiasa’.

Fitafita :
‘oi ‘o lena tou te talitonu lava i na mea? Savali le palagi i le sofa ma 
nofo i lalo ma pōpō ona autafa e alu atu i ai Sieni.
Sieni :

lūlū le ulu o Sieni. ‘O talitonuga lava o tagata matutua. ‘Ia ‘ae ‘o ā isi 
tala e faatatau i le matou aiga ‘o lo ‘o e faalogo i ai?

Fitafita :
Fai mai e mana’o lou tina e te teine tausima’i ae faifeau lou tuagane ‘ai‘ava o TAVITA.

Sieni :
‘Ai‘ava? O ai na tagata faitatala ua faia na tala pepelo? E lē inupia lo’u tuagane. O TAVITA lea e sauni e alu i Kanana Fou. 
Fitafita :
Fai mai foi e pei lava le faiga ‘o ‘oe ‘o se pagota, e faasa ona e alu i soo se mea ae o lena ua e matua, ua tatau foi ona e tofo i le lalolagi. ‘Ae ‘ese fo’i isi tala na ‘ou faitau ai e faatatau i teine Samoa.
Sieni :
‘O a na tala? 
Fitafita :
Fai mai tusitusiga a le isi polofesa Amerika e igoa ia Margaret Mead, e faigofie tupulaga talavou Samoa i tulaga o feusuaiga ma e lē taofia ‘e o latou matua.

Sieni :
‘Oi o le mea la lena na e sau ai, a? E te tofotofo mai i a te a’u a? Ia e lē valea fo’i nei fanau ‘ua ‘e iloa. E sili ona e fafo loa manū e le ‘i tu le tao lale i a te ‘oe. Ta ‘inoino e, i le meaola kau lamalama. Isa! Aumai le salu ma ma sasa ai i fafo le fitafita.
Fitafita :
tau alo mai i ta a Sieni. Aooo. O lena o le a e mateletele fua lava o 

lea e faamatala atu tala a isi. ‘O a’u a ia e ese lo’u fiafia i a te ‘oe. 

‘ou te iloa e te le faapena.
Auoi! Īīīīī. Faatagā tagi leo tele le fitafita.

 Sieni :
ata Sieni i foliga o le fitafita. Shh, alu loa i sau se isi maua mai ‘oe.


Tauvalaau mai le Pulenu’u.
Pulenu’u :
Alofa? Alooofaaa!

Sau i totonu le Pulenu’u. Tau le vaai i le fitafita.
Pulenu’u : 
‘O ‘ē silafia e fa‘asa tama i totonu o le fale lenei ae maise ai lava pe 
‘a na’o Sieni? 

Fitafita : 
Toe lava o pili ma mo‘o e lē iloa. A’o lea lava e fiafia i ai Sieni. A 
Sieni?

Sieni : 
u‘u le gutu ae lē tautala
Fitafita : 
Nanei? 

Leai se tala a Sieni na ‘o le tilotilo i le Pulenu’u toe tilotilo i le palagi. Talo le lima i le palagi e savali loa i fafo.
Sieni : 
Malo le soifua ma le lagi e mama i lau susuga a le faafeagaiga. 
Leai o le fitafita na sau e su’e le pa pia. 

Savali mai i totonu Alofa. Savali Sieni i tua.
Alofa : 
Oi se talofa i lau susuga a le faafeagaiga. Ua leva ona e tau mai? Lou ava lea. Sii i luga lona lima taumatau ma miti i a Sina. Sieni, se vai taumafa ma le susuga i le faafeagaiga. Talofa e, e leai a se lelei o le aiga.

Pulenu’u : 
‘A ‘e lailoa lava e tau mafaufau fua i lena tulaga. Saunoaina e oe le tina, o lea faatoa tau mai fo’i. Ou te vaai atu o lena faato’a e manava mai. Malo lava le tauāta’i.
Tu’u e Sieni le laulau o lo o iai le  sioki ma le ipu aisa i luma o le Pulenu’u. Faatulou ma ui mai i tala ane o lona tina. 
Alofa : 
A’o ai si la palagi na alu atu nei lava?

Topetope i tua Sieni. 

Pulenu’u : 
O si alii fitafita na sau e su‘e mai le nofoaga tonu e iai le pa pia.
Alofa : 
talofa e, ta’i mamao le mea e su’e mai ai le pa pia. Ia taumafa lau ipu vaiinu lau susuga a le faafeagaiga.

Pulenu’u : 
inu lana ipu ma toe tu’u i lalo. Ia e sili lava le motu le pa ua iloa. O lea ou te taulimaina le tusi mai le alii kovana. O le fa‘ai‘uga a le malo i lana tauaofiaga talu ai nei, o le ‘ā fa‘alautele le taulaga. O lona uiga e fia fa‘ataumotu ‘ele‘ele fa‘aleaganu‘u o lo o totoe i le fagaloa nei. Ia e lē o toe po se lilo, toe lava o le ‘oga‘ele‘ele lenei e tu ai lou maota ma le  malae i luma atu ‘o lo ‘o umia pea i lalo o ‘ele ‘ele faaleaganuu.
Alofa :
Talofa i lau susuga a le faafeagaiga. Ua faaeleelea fua lau susuga i le mataupu ua leva ona nofo malamalama ai le alii kovana. Ua ma’ea ona momoli i ai le tusi e faamanino ai e lē fa’ataua i ni tupe le eleele lenei o le Mavaega. E lē mafai e ni tālā ma ni sene ona faatau le toto masa’a o tua’a ia e lagomau i tia na ‘e taatitia mai i fafo. “ou te manumanu i tua’a ua fai i lagi la latou folauga, e na mua i malae. O lo o silafia lelei lava e le alii kovana lo’u lagona e faatatau i le eleele o le Mavaega. Pe fai mai e siitia ma aumai ni isi fanua e toe faaigoa i le Mavaega, o la’u tali e le tutusa. Aisea? Leaga o i tonu na tau ai le taua ma masa’a ai le toto aua se sailiga malo mo le lumana’i. I’u le taumafaiga, ua faiaina alii folau. Silasila atu i le tao lena e tautau mai, o le tao lena na faatoilalo ai e lo’u tua’a le kapeteni papalagi na faumalo i o matou laueleele. O le Atua o mālō na faasaoina le ola o lo’u tua’a manu e olopalaina faatasi ai ma isi na taatitia i lena aso o le toto masa’a.  Na fai ai ma le tautinoga a o’u tua’a, o le eleele lenei e lē faataua ae fai ma faamanatuga o le toto masa’a. o luma atu o lo o pipii ai le igoa Mavaega aua na fai ai le mavaega mulimuli a le alii kapetenie papalagi ae le ‘i maliu. E faafo’i lona tino i Lonetona ae le toe solia fanua o le matou aiga e se isi tagata pa’epa’e. E le mafai la ona faatau o matou fanua leaga o le faasinomaga, o lo o lagomau ai tua’a. E faamalulu atu, ae sili ona e saunoa atu i le alii kovana e le ‘o suia lo’u mafaufau i le mataupu lenei ma e o’o mai lo’u oti e le suia se iota o le mavaega a tua’a ua fai i lagi la latou tuliga si’a.
VAAIGA 2

Vaega 1

Tolu masina mulimuli ane, pe tusa o le ono i le afiafi.

Totonu o le maota o le au Tao-i-le-maninoa. E tau leai ni meafale vagana ai ni papafala tau masaesae, se nofoa ua amata ona masofasofa, o se laulau ma ni nofoa se lua. 

E tasi se ata o lo o tautau i luga o le puipui o le fale i le ogatotonu e faasaga mai i luma,  o le ata o Iesu. O lo o tautau ai i luga se ula e fai i  pepa iila mumu. O lalo tonu o le ata o lo o iai le tao lea na faatoilalo ai le taitaia’u a papalagi na osofaia tua’a o Alofa. 
Na o TAVITA o i le fale ma o lo o laei ona lavalava faigaluega pei e foliga mai faatooa foi mai mai le faatoaga. O lo o taatia i ona luma le Tusi Paia ae le o amanaia e TAVITA. O lo o faasagasaga lelei i le tusiga o ana ata komi. E fai lava ma sii i luga ma siaki le api o lo o tusi ai ana ata ma lulu lona ulu ma tātā lona laulau.
Ua tu i luga ma tautolotolo atu i le itu tauagavale o le politito ma vaavaai solo. Ua iloa e leai se isi o latalata ane ona faatu lea i lalo ma laga i luga le laupapa o lo o fola ai le fale. Ua si’i a’e i luga le pulou e iai se fulumanu lanu meamata i le tumutumu. Ua tuu le pulou i lona ulu. Ua liliu i le itu taumatau ma taufono “Hia poni, hia poni (here pony!). Ua toe punou i lalo ma to ane le fagu uisiki ma tatala le momono. Ua faatu sa’o le fagu ma inu faaatuatuvale. Ua tuumumusu leotele “Oka,seki a!” Ua  toe faasa’o le laupapa na tapuni ai ana oa. Ua toe fo’i i lana ata sa tusi ma toe faaauau lana galuega. Ua sasala le manogi o le uisiki mai lana manava.Ua faaofuofu ona lima ma manava i ai. Ua lulu lona ulu ma to ane mai lana taga le pulu ma ua lamulamu. Ua toe siaki lana mānava ma ua fa’aali ona foliga fiafia ina ua le toe sosogia le manogi o le fagu malosi. 

Ua toe tu i luga ma savali agai i le itu o lo o tautau ai le auupega a lona tua’a ta’uta’ua oTao i le Manino lea na solomuli ai papalagi i le faatoa taunuu atu i ona laufanua. Ua tuu le auupega i le va o ona vae ma tietie faasolofanua ai faataamilo i le fale. Ua faafoliga mai o lo o tuli ma ua fetautalatalaa’i ma sona fili.
TAVITA : Talofa lau susuga i le Pule sili. Ioe o lo’u igoa o John Wayne. Aisea ua 
‘ou sau ai iinei? Aua fo’i ‘ou te inoino tele i tagata faufau leaga ma le gāoi. Ua tou faoa fanua o tagata o le laueleele ma toe faoa le mamalu o o latou tamaitai. Ua o’o mai le taimi tou te toe fo’i ai le mea na tou o mai ai!
Ua se’i mai lana fana meataalo mai lana taga taumatau ma ta fana ai se tagata e lē ‘‘o va’aia. E tovā ana ta so’a i le aue’e. “Gale! Pa pa pa!(mn fana) Tainoino i lou meaola! Toe fo’i nei.
Ua taunuu Alofa i le politito. O lo o si’i ane sana ato popo/faatau?). Ua tu i le faamalamama ma tilotilo i totonu i a TAVITA. Ua faapalasi e le olomatua le ato i lalo. Ua faataupupula le isi i le isi e aunoa ma se upu mo se taimi puupuu.MN-e mafai ona fa’aaoga see figota mai le sami e fagota e tgt – po o le iai foi o se falei’a e …
ALOFA : Tafefe! O a au mea na e fai? Ua se’i e Alofa le auupega mai le lima o 

TAVITA.Ua sa taputapu ona e toe tago i le auupega lea! MN e mafai ona sui i se fana sa teu i luga o le puipui –e faamanatu ai le fana muamua na faatau ma toe faaumatia ai le ola o le palagi taufaasee na taumafai e fao eleele o tagatafanua … O lena e te iloa lelei lava e sa le auupega ae lote lava!  Aumai le fana! Toetoe lava o le fai o sou to’alua ae o lena lava e te taaalo faatamaitiiti. Ua savali atu Alofa ma toe faatautau i le puipui na iai muamua ae togi le fana i le lapisi.
TAVITA : Faapea lava a’u faato’a e sau nanei. Fai mai foi o le la e te tapena 

falesa?

ALOFA : Ua uma ona tapena. Na fesoasoani mai si faletua o o le faafeagaiga i a 
te a’u. O le a lena pulou e i lou ulu? Ave ese ma le mataga mai!

Ua to ese e TAVITA le pulou (kaupoe) mai lona ulu ma togi i luga o le sofa.

ALOFA :  O le a lena mea e lamu?

TAVITA :  o le pulu!
ALOFA : tia’i!


Ua faapipii e TAVITA le pulu i tua o lona taliga.


    Ti’a’i!



Ua taumafai TAVITA e toe teu le pulu i le pepa mai lana taga.

   I le lapisi!
Ua tatala le lapisi ma ua togi faalii iai e TAVITA le pulu. Ua sii i luga e Alofa le api a TAVITA.

  O le a lea mea?

TAVITA : o a’u ata!
ALOFA : Na ou fai atu e faitau le Tusi Paia se’ia o’u fo’i mai. John Wayne? 
Superman? Se vaaia - O a fea o le a tuu ai au amio faatamaitiiti ae amio faamatua mai? ‘A? ‘O afea?

TAVITA :faa’ū’ū E toatele a tagata la e fiafia i ata komi faapena. E oo lava i Pulenu’u. 
E a la ata tifaga lea na faaali i le fale o le faifeau ananafi?
ALOFA : E a la? E le aoga lena tala i le olaga faaSamoa. 
TAVITA : E tumu foi le Tusi Paia i tala faapea o tagata totoa e faasaoina o latou 
nu’u.

ALOFA : O lena o le a sese atili. O lena e te iloa lelei lava o le Tusi Paia e 
faamaoni mau o lo o maua ai.

TAVITA : E lelei foi John wayne ma Superman. O laua e masani ona puipuia 
aiatatau o tagata e manaomia le fesoasoani. E alolofa foi i tamaitai. O le a la le mea e leaga ai?

ALOFA : E leai se mea e leaga ai! Pau lava la’u tala i a te oe, e leai se uiga o toa na mo tatou, o tagata Samoa. Ua togi e Alofa le api a TAVITA i le lapisi.  Mo lapisi uma mea na! E sa sa ni lapisi i le fale lenei –ua e faalogo mai?
Ua uu moto o TAVITA e faaali ai lona faalii ma lona le talia o tala a lona tina. Ua nofo i lalo i le nofoa Alofa ma amata ona tatala ona seevae sasae.

ALOFA : o afea ea lua te faalogo mai ai ma lou tuafafine i a te a’u? A ou fiu lava 
e aoao atu oe ia e mulimuli i tulagavae o lou tama sa faifeau ae e ese lava le mea lena e faatu i ai lou olaga. Fai atu e faitau le Tusi Paia ae tusi au ata komi pe la e o mai John Wayne ma Superman e fafaga oe. Maimau ai fua le taimi ae le faasaga sa’o le mafaufau i le galuega ua ou fai atu e fai. A’o lou tuafafine foi ia o Sieni. Lea foi e fiu e tuli atu i le aoga ia avea ma teine tausima’i ae le iloa po o alu sa’o le mafaufau i le aoga. O ‘oulua le lumana’i o le aiga lenei. A manuia oulua e manuia le aiga lenei. E fai fai, po o le a le finagalo o le Atua, o’u alu, ae ‘o oulu a e tauavea le mamalu o tua’a na e taatitia mai. O le mea lena o lea ou te taumafai ai e una’i oulua ia manuia lua olaga. A avea oe ma faifeau ua siitia foi le tulaga o le tatou aiga. E fa’aauau ai pea le nofo filemu i eleele na foai mai e o tatou tua’a. Se TAVITA, o e faalogo mai ea? Se teu i lou loto upu a lou tina. Ua leva ona mananao mai tagata i le eleele lenei. Ia oulua mataala. O le faasinomaga lenei o oulua. E iloa ai le lua tulaga i le saofaiga a le nuu lenei. O ou toto ma aano na masa’a o latou toto i le fanua lenei, lenei ua e ‘oa’oa ai i ma’a o malie.
Ia, ua lava na tala. A’o fea lou tuafafine? 

TAVITA : A fo’i na alu Sieni e vaai le fomai.

ALOFA : E sa’o fo’i se. Ia e leai lava se mea e fai i ai a le foma’i, na o le faatumu 
lava o le pepa talavai ma ave i ai ni fualaau.

TAVITA : Ua sui a Sieni. Ua ese a ona uiga e faaali mai. Ua maitaita lava i a te 
a’u.
ALOFA : E sili ona faatali le tatou meaai se’i toe fo’i mai Sieni.

Ua aga’i Alofa i tua (lona potu) ae ua tolotolo atu TAVITA i le lapisi e toe su’e mai lana api. 
ALOFA : tauvalaau mai lona potu.  TAVITA! Tapuni le lapisi.
Ua solomuli TAVITA ma faataamilo polo o ona mata ma faata’ita’i le leoa le tala a lona tina.
TAVITA : TAVITA, soia! 
Aga’i lemu mai i totonu Sieni ma foliga faanoanoa. Savali ma faapa’u i le sofa ma tagi ai.
TAVITA : Sieni! O le a le mea ua tupu? Savali aga’i i a Sieni ma tau faanofo i luga. 
Ae tagi pea le teine. Ma, Ma! O Sieni lea ua sau.
ALOFA : Fea? Sieni! Ua a? Oi se e le ila se toa. Fai mai e a le foma’i? Tagi pea 

Sieni ae le tautala.
TAVITA : Sieni, uma loa. Fai mai e a le foma’i? 

Sosolo i le fola o le fale Sieni ma to’otuli i luma o lona tina.

SIENI : Ua ou sese. Tagi lotulotu. Faamagalo mai a’u. fa’apa’u i vae o lona tina.
ALOFA : tulei ese e Alofa. Leai  lulu lona ulu, e musu e talitonu.leai Sieni. O le a 
lenei mea ua e faia? Tu i luga le olomatua. Toe faapa’u i lalo i le sofa. Auoi, auoi le Alii e. Aisea? Pupuni ona mata ma lulu lona ulu.

 O ai?
SIENI :  alii Meleke.
ALOFA : I fea?

SIENI :  i lalo o fa’i.

ALOFA : O se alofa la lena mea?

SIENI :   E te le malamalama.

ALOFA : Le malamalama i le a?

SIENI :   e te le malamalama i le alofa.

ALOFA : Alofa, siegi, o a alofa e ke iloa?  Po le gutu o le teine. O ai na e te ai ma 

ola ai, ‘a? o ai?
SIENI :  Faatoa ou iloa lava lea o le alofa. Tautala lemu.  Leaga e te le 
malamalama. Pau lava le mea  a oe o le ‘e‘ē, ‘e‘ē mai, faasa le alu ‘i 
‘ī,sa le ‘ata ‘i ‘ō. Sa le talanoa i tama. Faafefea la ona ou iloa se mea pe ‘afai e faasa mai mea uma? Faafefea ona ou fesili atu pe afai ou te ola i le fefe?
ALOFA : ‘aua le ku‘ua‘ia mai a a’u lou fia faiko’alua. O le fia lega?

SIENI :  Kolu masina

ALOFA : Lelei, saugi e fa‘aipoipo. O le ‘a logo le faifeau e faamama ‘oulua i le 

vaiaso fou. 

SIENI :  Tagi leotele. E mumusu ona matua. Fai mai e lē fia manana’o i ni pili uli. 
ALOFA : ‘O iloa e ona matua o ‘oe o le augafaapae o le nuu lenei? O iloa o oe e 
tupuga mai i tua’a ta’uta’ua? E tau tupu ou aiga? A? tautala lou gutu! Ia ai a ni papalagi tufanua na meaola ae o lena e faamaualuluga na maile! Ua e vaai la iai i le mataga? Siegi! E sa’o lava la’u vaai. Ua fole mai ou maka. Ga ou kausia oe e ke pa’umuku? A? kaukala lou guku? Kaukala mai, ga ou a’oa’ia oe e ke pa’umuku? Kaukala lou guku magu ou ke le’i alu aku e kalepe oe. O le a gei la’u tala e fai i le faifeau? O le a la’u kala e fai i kagaka? E le koe mafai ona toe tu’u i luga lo’u ulu. ‘O ‘oe sa ‘ou faamaualuga ai Siegi. Ae ua lelei, alu e kapega lau ako, o le a kokogi lou pasese e ke alu i le aiga o lou kama i Amelika kaeao. Aua e ke soo uma lava i le aiga lena. 
SINA: 
fai mai lava oe ia o le igoa o le aiga, pau lava lega o le mea e ke popole ai, o le igoa o le aiga, ae a lau fagu? Ua leva ona ou fia klanoa ak i a oe, i le aso muamua ga ou kalagoa ai i le palagi, pe la ea e iai so’u uso ‘ou ke kalagoa i ai. Ae ga ou fefe, leaga e mama ma lelei mea uma lava e ke faia. Ge’i e le malamalama ma lau mai fo’i a’u ou ke kaukala ikiiki ma fia fai to’alua. E vaavaai maualuga uma kagaka i a ke oe.  E fai lava siga maualuga o le olo lega e ke iai e le mafai oga ‘ou a’ea. Ou ke le koa pei o oe. Ou ke le fia alu fo’i i Amerika, ou ke fia gofo i Samoa.
ALOFA :  Ua lava lega. Ua e sosopo! Alu e kapega lau ako.
TAVITA ; ae o le a le mea na e le talanoa mai ai i  a te a’u?

SIENI : talanoa? O taimi uma lava ou te fia talanoa atu ai o le na e te tau i le ua.

ALOFA : vaai oe, afai ua e ko, aua le kosoa atu ai fua ma le kama lea. 

SIENI : aisea le mea e te le fesili ai i lau tama faapelepele po o fea na aumai ai 
lana fagu uisiki le la e masani ona inu nana?

TAVITA : faikakala!

SIENI : fai i ai. Kaukala Ioage! .Ga aumai i le kama o le pepe lea. Mili lona manava.
TAVITA :   E a? ‘ou te le iloa le mea lena. Taufai pupula le tina ma le tuafafine i le 

tama. Ou te le iloa. Mo’i a. Tauto i le lagi. 
ALOFA : Ua e faataua lou tuafafine?

TAVITA : Leai, o ia lava e sau faamasani mai i a te a’u. Ae ou te le iloa e tau 
lamalama. Faakali ma le oki o si ali’i le la. Tamo’e le tama i le puipui ma to 

mai le tao ma momo’e loa i fafo. Tu i luga Alofa ma momo’e i le faitoto’a ma valaau.
 ALOFA : TAVITA, toe fo’i mai gei lava. Tutu ai pea i le faitotoa ma fono. TAVITA.  ae le o 

faalogo mai ai le tama. Savali mai Alofa i le sofa ogatotonu ma saofa’i ai 
ma faataio. Oi le Alii e, o’u faamoemoega na iai, ua ou maoaluma. Lenei fanau, matua leaga tele. Ua tui mai i lo’u fatu. Sieni e te iloa ua leva ona faaputu le tupe mo lau faaipoipoga. Toeitiiti uma ona lalaga le ie e momoli ai oe i le aiga o sau tane? Auoi Sieni!  A ‘o ‘ē i totonu o lo’u manava na ou tagi i le Atua ia e aoga i a te ia. Ia mafai fo’i ona e fa‘aauaua le mamalu o le aiga lenei. Aisea na e le faatali ai mo sou aso tele. Ua leva ona fia otaota o tatou fanua i sau faaipoipoga tele. Ae o lea ua taunuu le naunautaiga o tagata loto leaga mai i le tatou aiga. E manana’o uma tagata e tauvalea le aiga lenei. E mananao fo’i tagata i fanua nei Sieni. Ae a leai oulua e le mafai ona faaauaua le gafa o le aiga lenei. I ni auala mama Sieni, ae le o auala eleelea pei ona lua faia nei ma lou tuagane.  Tagi pea le olomatua.
SIENI : punou le ulu. Ma, malie lou loto. Ua na o ni tamaiti faavalevalea lau 
fanau, ma te le ausia le mamalu ma le tauleleia o lo o e mana’o ai. E ese 
foi galuega ma te manana’o ai. O lena lava e te ola i aso ua tuana’i. Ma, ua oo i le taimi e agai ai i luma le tatou aiga. Tatou o ese ia ma lenei fanua. E mafai lava ona ou faigaluega ma tausi oe pe a ola le pepe. Faatau le fanua ma maua ai se tupe tatou te toe amata ai i se isi nofoaga Ma. Ae malie maia, ua maligi ou loimata ona o maua. Ou te faatoese atu ma tatalo ia e maua le loto faamagalo Ma. 
ALOFA : ‘Oi aue la’u fanau e. Lo’u alofa faavalea ua faapito i a oulua, a ‘ua 

faatuatuana’i i le Atua. Ai ana soifua mai lo lua tamā ailoga tatou te oo i 

lenei tulaga faapenei. ‘Ua ‘ou una’ia oulua i tulaga faalelalolagi, o mea e pala ma ‘o ‘ai a le matagi, e maua ai na ‘o le maasiasi. Le Atua e, faamolemole faamagalo mai matou uma ma le fanau. Ia e alofa mai i a Iosefa ma Sieeeni. Auoiiii lo’u fatu ua tiga tele. Auoiii. Tuu le lima i le fatu ma faalagolago i le nofoa. 
Momo’e atu i ai Sieni ma nofo i luga o le sofa faatasi ma tina. Tago atu opo le olomatua.
SIENI :  Ma, auoi. Fofo tauau ma le tino o le olomatua. Tuu le taliga o le teine i gutu o le olomatua. Musumusu le olomatua i a Sieni. Leai Ma, aua e te alu. Tagi aue. Auoiiiii! 
VAAIGA E TOLU.

Sauniga i le Aiga o le olomatua.
Totonu o le fale o Alofa ma lana fanau. Taatia le pusa maliu i le ogatotonu. Tumau le sofa i le nofoaga masani. Teuteu le fale i teuga mo le maliu.
Alala le faafeagaiga i le sofa ogatotonu, le matai o le aiga i le nofoa i le itu tauagavale o lo o iai le aiga. Ua ave ese le laulau tele sa iai i le amataga. Ua iai le laulau puupuu i luma o le faifeau o lo o tuu ai lana Tusi Paia ma lana pese. Potopoto le aiga i le itu tauagavale ae taatia le pusamaliu i le itu taumatau. Fola le fale i falalilii. 
Tatala le pupuni  i le viiga o le Atua ____. Pepese ai le aiga atoa ma le faifeau. 
AIGA ATOA & FAIFEAU


Pese:
Moomooga sa fia molia i talosaga

Ta nonofo faatasi lenei olaga

Ae ua valaauina oe

E Ieova lo’u leoleo mamoe.

Musumusu e fo’i atu ma le tagi

Manatua aiga o lo o faatali

Ua valaauina nei oe e le Tupu o le lagi

La’u penina o oe la’u pele e tasi 

Musu e, foi atu ma le tagi …
FAIFEAU : Faamalo atu i le tatou aiga mo pesepesega, ae o le taimi la lenei 
mo molimau a le aiga ua saunia. A mae’a le molimau a le matai o le aiga, ona tuu atu lea o le avanoa i se tasi o le fanau e faia se faamatalaga puupuu e faatatau i lo tatou tina ae ‘ou faama’ea atua. 
MATAI : Faafetai i le avanoa ua tuuina mai mo se molimau a le aiga. E ui ina 
‘o‘ona le tiga o le oti, a ‘ua tuu tasi atu o matou loto i le Atua, e faamafanafana mai i aso pogisa faapenei. Ua motu le matou faasolo ma e le mafai ona toe sosoo. E pei lava o lona igoa o Alofa, e faapena foi uiga o lenei tina i le aiga. O ia o le Toe ‘Ulutaia o le aiga lenei o sa Tao i le Maninoā, o se tagata finafinau mo le lelei o le aiga lenei. O le mafuaaga fo’i lena ua matou fiu ai e faatali mai i luga i le mauga ua matou siitia atu i ai ae finau lava le tina nei e taofi mau ana measina. E ma’eu lona loto tele. O se lu’itau foi lea i ai matou, ina ia taumafai ai e fa’ata’ita’i i ai. O le tele o tausaga o lona soifua, o le loloto fo’i lena o lona silafia i tala tuu ma 
tala faasolopito o lenei aiga. Tau ina alofa mai le Atua i lenei aiga, ia pa’u se toa, ae toe tu se toa. Ma ua ioe ai fo’i le matou aiga uma, o a faaiuga ma tonu na saunoa i ai le tina, po o le toe ‘ulutaia o le aiga, o le a matou faaauauina ma taofi mau i ai. Atonu o le vaiaso fou pe a aulia i le alofa o le Atua, o le amata ai ona toe fo’i mai aiga taitasi o sa Tao i le Maninoā i le Malae o le Mavaega e toe atia’e eleele na tauto ai o matou tua’a ma utu ai le toto masa’a, aua se manuia o le aiga lautele. Ia manuia toe sauniga o le tinā.
FAIFEAU & AIGA : Faafetai. Malo lava.

Tu i luga Sieni e fai lana molimau.

SIENI : I le agaga maualalo ‘ou te tula’i atu ai i o outou luma aua se molimau 
puupuu e faatatau i le ma mafutaga ma le tina o le aiga. O lena ua saunoa 

le tofa i a … o se tasi o tama o lenei aiga i le tofa loloto na i lo ma tina o Alofa, ae ou te fia tautala i aso taitasi. O Alofa, o se tina tatalo. O vaveao uma lava i le 4.00, tusa lava pe faagasegasea, e nofo a’e ai i luga ma tatalo loa. E tai atoa lava le itula o tatalo. Ou te te’i ae i i isi aso, i le afa o le lima ae o lo o fa’aauau lava le tatalo mo tagata o le lalolagi, tagata o i le falemai, falepuipui ma isi nofoaga e filifili e siitia i ana talosaga. A mae’a lena ona sauni lea i le galuega. Fai mai a ia, tusa lava pe matua ae alu pea e faigaluega ae ma to’a’aga i le aoga ma Iosefa. O se tina ote, aua e musu tele ae faaletonu se mea. Atonu e le o toe po se lilo e maliu lo ma tina ae ua ou faia se mea e faanoanoa ai ona ona o lo’u tu’inanau ma lo’u le usita’i. Ae ou te faafetai i le Atua o ē matuaoti na tuu mai lana faamagaloga ae le’i Malaga. O le ala lena o lo’u malosi i le aso. O sese ma faaletonu o ma’ua lana fanau ua faamagalo e Ma ma e pei ona ia faamanatua maia le upu a Paulo “ia faagalo mea ua tuana’i ae momo’e punoua‘i” ma o le agaga fo’i lena o maua ma Iosefa. E avea ai a’u ma sui o fanau a le tina o le aiga nei, e faatoese atu ai i lau Susuga a le faafeagaiga, le tama i a Moa atoa ai ma lo tatou aiga ua potopoto mai nei. To maia la tou faamagaloga e ola ai ma toe timata ai lo ma upega ma aua ne’i galo mai maua ma Iosefa i a tou tatalo. 
Savali atu Ioane ma to’otuli i luma o le faifeau ma tagi. Savali atu ma Sieni ma tootuli i tafatafa o lona tuagane i luma o le faifeau. Tu i luga le faifeau ma faatutu atu i luga. Savali mai le matai ma opo atu Iosefa ma Sieni. 

FAIFEAU:
O le aso lenei na faia e le Atua tatou te olioli ma fiafia ai. o le aso o 
le loimata maligi ua liua i le featani. O le aso o le faaleleiga i luma o le Atua atoa ma tagata. Aisea la tatou te faanoanoa ai i le Malaga a Tina? Leai, lea ua avea lona alu ma mea ua toe tuufaatasia ai le aiga sa vaoeseese, lenei ua toe fuifui faatasi. Tatou fiafia laia. Ta a tatou laau pese ma fiafia i le Atua o le na te faia mea e ofo ai o tatou mafaufau. Sieni usu mai le pese a le olomatua e masani ona lagi tatou te fiafia ai i lenei itula ona faamae’a atu ai lea i se tatalo. 
AIGA : Mai le Vavau i le faavavau … (fuaiupu 1, tali x2)
Toso pupuni pe a mae‘a le tali faalua. 




TOSO LE PUPUNI.
Punatala: O LE LAAU O LE POHUTUKAWA




###

Note : Sam 154 & Sam 111 used this –adapted by having SAM 111 dance to Mai le Vavau and their 1 student Paul Ameperosa ascting as the fitafita mai Meleke. Sam 154 acted the rest of the characters in this play.

This play was initially inspired by the Pohutukawa Tree by Bruce Maso nut then it took on its own local falvor as there are historical moments in Samoan history noted as the time of the”tama mai Meleke ua taunuu/tavali ai fua lava ou laugutu..”.

